
AKA 2017 - 4547 

 

 

2018-imi akileraarutitigut ilanngaatissat il.il. imatut angissusilerneqarnissaannik Inatsi- 

sartut aalajangiinissaannik siunnersuut: 

1. Inummut ilanngaat...................................................kr. 48.000 (ukiumut) 

2. Ilanngaat aalajangersimasoq....................................kr. 10.000 (ukiumut)  

3. Aningaasarsiat B-t akileraaruteqaataasussaanngitsut..kr. 5.000 (ukiumut)  

4. Killilimmik akileraartussaatitaasut ilanngaataat.........kr. 1.000 (ukiumut)  

5. Kommuninut ataatsimut akileraarut......................................6%  

Saqqummiussissut  

(Aningaasaqarnermut Akileraartarnermullu Naalakkersuisoq)  

 

Aappassaaneerinninneq  

  

Aningaasaqarnermut Akileraartarnermullu Ataatsimiititaliap 2018-imut akileraarutitigut 

ilanngaatissat pillugit aalajangiiffigisassatut siunnersuutip aappassaaneerneqarneranut 

atatillugu isumaliutissiissutaa Naalakkersuisut qujassutigaat. Ataatsimiititaliap 

isumaqatigiittup siunnersuutip akuersissutigineqarnissaanik inassuteqarnerat Naalakkersuisut 

iluarisimaarpaat.  

 

Aningaasaqarnermut Akileraartarnermullu Ataatsimiititaliap sulinermut ilanngaammik 

atulersitsinissamut atatillugu qaqugu aningaasaqarnikkut naapertuuttumik 

periarfissaqarumaarnera ilimagineqarsinnaanersoq Naalakkersuisunit 

erseqqissaatigineqassasoq kissaatigaa.  

 

Sulinermik akissarsiallit akissaatikitsut akunnattumillu isertitallit sulinermi ilanngaammik 

ukiumut 12.000 kr-inik qaammammulluunniit 1.000 kr-imik naleqartumik 

akileraarnikinnerulersinneqassappata, manna tikillugu naatsorsuinerit sulinermut ilanngaat 

tamakkiisumik atuutilersinneqarpat, kinguneqaataasumillu sunniutit eqqaanagit, tamatuma 

ukiumut akileraarutitigut isertitat 300 mio. kr-it missaannik annikilleriarnissaat takutippaat, 

piumasarineqassaarlu akileraartarnermi aaqqissuussinermi ilaannakortumik 

aningaasaliisoqassanngitsoq. Aningaasani taaneqartuni ilanngaatip annertussusaa killiliussallu 

qanoq aalajangersarneqarnerat soorunami apeqqutaassaaq.  

 

Taaneqartutut annertussusilimmik sulinermi ilanngaammik atulersitsinermi aningaasanik 

atugassanik nassaartoqarsinnaanerani soorunami tulleriiaarinerit Inatsisartut 

Naalakkersuisullu aningaasanut inatsisissani aggersuni pingaarnersiuiumaarnerat soorunami 

apeqqutaassaaq. Aningaasaliinermut tassunga aningaasartuutit, akileraartarnermi 

aaqqissuussinerup iluani pinngitsut assersuutigalugu isertitaqatigiit akornanni 

agguaanerunikkut, taamaalillutik mittarfissanut annertuumik aningaasaliinissanut kiisalu 

pisortat suliffeqarfiisa Nuummit illoqarfinnut allanut nuunneqarnissaanut aningaasartuutinut 

allanullu sanilliullugit eqqarsaatersuutigineqassapput.  

Ukiuni aningaasanut inatsiseqarfiusuni sorlerni siuliani taaneqartumi sulinermut 

ilanngaammut aningaasanik tulleriiaarinissap pinissaa tamannalu qanoq 

aningaasalersorneqassanersoq Naalakkersuisut suli isummerfiginngilaat. Sulinermut 

ilanngaammik aningaasaliinissamut aningaasaleeriaatsit assigiinngitsut Naalakkersuisunit 

misissoqqissaarneqarput. 

 

Tamakku saqqummiullugit siunnersuutip akuersissutigineqarnissaa Naalakkersuisut 

inassutigaat. 

 

 


